
zelatan 

Zentzuaren arauera 
Zentzuaren arauera mintzatuz gero, 

arrapaladan pilatzen da mihi-punttan 
makina bat egia... 

...Lituaniak, Letoniak eta Estoniak. 
Auto-Determinazio eskubidez baliatuz, 
oraintxe, gu guztion begien aurrean, 
beren askatasun politikoa aldarrikatu 
dute; eta denek txalotzen bide dute bal-
tikarren jokabide hori. Ondoko as-
teotan, bestalde, Kaukasoko Kartveliar 
Georgia gure jatorrikide urrunak ere, 
bide bera hartuko du. A.D.ren bitartez 
Askatasunera delakoak, sekula baino 
harrera hobea du. 

...Hego E.H.ko azken bozketetako 
emaitzak aintzakotzat hartuz gero, be-
rriz, gauza bat ageri da garbiki: «boto 
abertzalea», A.D.aren aldeko botoa na-
hiago bada, nagusi dela. 

...Era berean, eta Gasteizko Parla-
mentuaren Agiri famatuaren lorpenaz 
antzeman daitekeenez, Hego E.H.ko 
alderdi politikoen mailan, eta ordezka-
ritza ofizialaren kopuruaren arauera, 
gehiengoa dago A.D.aren alde. 

...Borroka harmatua eteteko bal-
dintza nagusia A.D. eskubidearen ai-
torpen publikoan eta legeztapenean 
egonik, bakea ere A.D. horren bidera-
tzetik etor daiteke; eta ez bestetarik. 

...Badirudi, hitz batez, abertzale 
guztiok gidari dugun Askatasuna eta 
Bakea helburu bikoitzera daraman 
bidea, hortxe dagoela, nabarmen, are 
«modaz» ere, inoiz baino ulergarritasun 
handiagoz horniturik. Nork atera du 
txintik Landsbergis-en aurka? 

...Zentzua mintzo bada, beraz. 
A.D.-eskubidea ardaztzat hartuko lu-
keen programa minimo bat bultzatzean 
bide datza soluziobidea. Euskal He-
rrian ere, Ekialdean bezalaxe. A.D.ren 
gainean eraikiko baitira bakea eta aska-
tasuna. Eta ez A.D.aren ukaeran. 

Goazen, beraz. eskuz esku. 
Nork ez du nahi? Zergatik? 

